
Болшағы бар құрылым
 
Былтыр көктемде Манаш Қозыбаев атындағы Солтүстік Қазақстан мемлекеттік университетінде "Қазақстан халқы Ассамблеясы" кафедрасы ашылған болатын.
 
Кафедраның негізгі мақсаты этноконфессияаралық байланыс жөнінде өңіріміздегі мемлекеттік мекемелер мен қоғамдық ұйымдарға оқу-тәрбие жұмыстары мен ғылыми-әдістемелік бағытта бағыт-бағдар беру болып табылады.
Қазіргі күні жас кафедраның өзіндік жұмыс жоспары бекітіліп, ережесі қабылданған. Осы арқылы қыркүйек айынан бастап мұнда арнайы курстар өткізілуде. 45 сағаттық  дәріс университеттің оқу бағдарламасына енгізілген. Мақсат жастарды ұлттық патриотизмге баулумен қатар, оларға ұлтаралық достықгың мән-мағынасын түсіндіру болып табылады.
Сонымен қатар, кафедрадағы мамандар облыс орталығындағы №17 ұлттық өркендеу мектеп-кешенін де өз қанаттарының астына алған. Ондағы ұстаздарға тілдік тұрғыда ғана емес, сонымен қатар әр ұлттың мәдениеті мен салт-дәстүрін тереңдете меңгеруде де қол ұшын берудеміз. Бұл реттегі нұсқаулықтар этномәдени бірлестік өкілдерімен бірлесе отырып әзірленеді.
Елімізде ашылған "Қазақстан халқы Ассамблеясы" кафедраларының алдарына қойған міндеттері бір. Ол - этносаралық келісімді сақтау тұрғысында 20 жыл ішінде қалыптасқан қағидатты бұзбастан, оның көшін одан әрі алға бастыру.
Қызмет барысында оқытушылар қаумы этносаралық қатынас бойынша ақпараттар банкін құрастырып, этнодемография, этнолингвистика, этнопедагогика, этнопоэтика, этнология, этносаясат, фольклор, дінтану, патриотизмді қалыптастыру, ұлттық спорт және тағы басқа тақырыпта ғылыми еңбектері мен әдістемелік материалдар дайындайтын болады. Бұл ретте аталған міндеттерді жүзеге асырумен білім ордасының елуге тарта профессор-оқытушы мамандары айналысады.
Кафедра қызметкерлері барлық студенттерге «Этноконфессиялық бірліктің қазақстандық моделі» тақырыбында арнайы курс жүргізеді. Ол Қазақстан аумағында орын алып отырған үдерістер мен жайттарға тарихи-мәдени және әлеуметтік-саяси аспектіде түсінік беру деген сөз. Нәтижесінде жастар қазақстандық қоғамда рухани толерантылықты сақтап, замануи қоғамда орын таба білуде үйренеді.  
Біздің кафедрада республикалық гранттар бойынша қаржылай қаржыландыру сайыстарына қатысу мақсатында ғылыми жобалар жүргізілуде. Бүгінге дейін "Студенттік ғылыми қоғамы" жұмысының аясында студенттермен бірқатар жұмыс атқарылған. Атап айтқанда, студенттеріміз жетекшілерінің тікелей бақылауымен республикалық студент-тердің ғылыми жұмыстары және аймақтық ғылыми-практикалық конференцияларына қатысып, тәжірибе жинады. Сондай-ақ, ғылыми және тәрбиелік маңызы бар іс-шараларды ұйымдастыруға үйренді.
Бүгінде кафедра ұжымы Қазақстан халқы облыстық ассамблеясымен бірігіп, "Бейбітшілік пен тұрақтылықтың жол картасы" мега-жобасы аясында облыс көлеміндегі аудандарды аралап, ондағы этномәдени орталықтардың жұмыстарын зерделеуде. Үстіміз-дегі  жылдан бастау алған жобаның көздеген басты мақсаты -Елбасы жүктеген міндеттерді орындау болса, соның бірі -Қазақстанда тұратын ұлт пен ұлыстардың арасындағы тату-лықты сақтап, оны жалғастыру, жетістіктер мен кемшіліктер кейіннен әдістемелік құрал ретінде топтастырылмақ. Оны да белсенді жастардан құралған топ өздері жинақтамақ.
Жастарды тура жолдан тайдырып жүрген теріс ағымдардың аяғына тұсау салудың амалы ретінде кафедрамызда жастардың діни сауаттылығына аса мән беріледі. Олар радикалды секталардан бойын аулақ ұстасын десек, ең алдымен алдын алу жұмыстарын жүргізуіміз қажет. Сол себепті, ел ертеңі -жастарды Отанын шексіз сүюге, олардың бойындағы шығармашылық дарынын жетілдіруге көңіл бөлінеді.
"Қазақстан халқы Ассамблеясы" кафедрасы - болашағы бар жаңа құрылым. Өз ісімізге ескелең ұрпақты тарта отыра, ортақ жұмысқа белсенді қатысуды әлі де жалғастыратын боламыз.

